
Euskal erakundeak eta garapenerako lankidetza 

Javier Arellano Miguel Gonzalez (Alboan fundazioko kideak) 

Laurogeiko hamarkada aurrera zihoan. Orduantxe, eta lehen aldiz, eman zuten euskal erakunde publikoek beren aurrekontuaren zatitxo bat Hegoko herrialdeen garapenaren lankidetzarako. Zehazki, Eusko Legebiltzarreko Giza Eskubideen batzordeak 10 milioi pezeta eman zituen xede horretarako. Eta hori GKE talde batek egungo euskal koordinatzailearen hastapena sustatutako sentsibilizazio kanpainari esker izan zen. Kanpaina horrek txertatu zuen geurean Nazio Batuen gomendioa, hots, herrialde aberatsek beren BPGaren %0,7 ematea herrialde pobreenen garapenaren laguntzarako. 


Ondorengo hogei urteak zorabiagarriak izan dira: GKE anitzen sorrera, %0,7aren aldeko mobilizazio berriak (gogoratu bestela 1994ko kanpalekuak gure hirietan), garapenaren lankidetzarako unibertsitate mailako formazioa, boluntarioen hainbat eta hainbat indar jokoan jarriak, sektorearen profesionalizazioaÉ Eskaera sozial horri erantzuteko izan zen, hain juxtu, erakundeen gero eta ahalegin ekonomiko handiagoa. Hedapen indartsu honen ondorioa hauxe izan da: planetako pobretuen egoerarekiko komunitate solidarioa eta sentikorra garen ideia gero eta barneratuagoa dago euskal gizartean eta bere politikariengan. Haatik, egungo euskal herri-lankidetzaren egoera nolakoa den ezagutu behar dugu, arestiko baieztapenari eutsi nahi badiogu betiko lelo errepikari bihurtu gabe.Egungo egoerari zorrotz begiratzeko eta etorkizuneko erronkei ilusioz heltzeko ordua da. Zertan datza egungo euskal herri-lankidetza? Erantzuteko bi aldagai aztertuko ditugu: kantitatea eta kalitatea. Biak dira garrantzitsuak oso eta ez dira banandu behar.Kantitateari dagokionez, badago euskal gizartean eta bere erakundeetan nolabaiteko harrotasuna gure elkartasuna dela eta. Egia da zenbait herri-erakundek aurrekontu eragilearen %0,7 ematen dutela lankidetza politikarako; baina benetako konpromisoaren azterketa zehatzak agerian uzten du euskal administrazioen ahalegin eraginkorrak ez zuela inolaz ere EAEko BPGren %0,33 gainditu, aldeko kalkulu onena eginda ere. Kopuru hau euskal administrazio ezberdinek emandakoa gehi, kupoa dela eta, Estatuaren bitartez bideratukoaren kopuru proportzionalaren emaitza da. Halere, kalkuluaren konplexutasuna dela eta, zalantzak egon badaude: estatu mailako lankidetza bere osotasunean hartu behar da oinarritzat kupoa kalkulatzeko? Ez bada horrela, BPGren %0,33ren azpitik geundeke eta, beraz, urrun oso nazioarteko gomendioetatik eta euskal gizarteak berak irudikatzen duenetik.Bestalde, ez du inork ukatuko planetaren eremu aberatsenetako batean bizi garela. Bada, eremu horretako per capita errenta librearen batez bestekoaren gainetik gaude azken estatistiken arabera (%117 EBko batez bestekoari dagokionez). Bi datu horiek gure elkartasun kolektiboan sakondu behar dugula aldarrikatzen digute. Zehatz-mehatz esanda, datorren legealdirako hauxe proposatzen diegu alderdi politikoei: euskal herri-erakundeek bikoiztu ditzatela zuzenean kudeatzen dituzten kooperazio aurrekontuak, nazioarteko ikerketa anitzen gomendioei jarraiki. Zenbakietan hauxe litzateke: 2004. urteko 50 milioi euroak 100 milioi izatea 2008an. Estatuko Gobernuak bere konpromisoei eusten badie EAEko benetako ahalegina BPGren %0,33tik %0,61era pasatuko litzateke kupoaren zati proportzionala Euskadiri era mesedegarrienean egoztea baleko ematen badugu. Garapenaren lankidetzaren kalitateari dagokionez, nagusiki honela garatuko da: kalitatean inplikaturik dauden erakundeen arteko koordinazioarekin, kontrola eta eztabaida soziala sustatuz eta bera gauzatzeko erabiltzen diren baliabideen bidez. Arlo hauetan, nola dabil euskal herri-lankidetza?Ezer baino lehen, beharrezkoa da politika koordinatuagoak eta koherenteagoak ezartzea. Kooperazio arloan, gero eta nabariagoa eta premiazkoagoa da eratzea eta koordinatzea administrazio ezberdinak (Eusko Jaurlaritza, foru aldundiak eta udalak). Desiragarria da administrazioko maila guztiek kooperazio ekintzetan parte hartzea; baina horrek ez du ekarri behar zatiketa eta koordinazio eza, egun gertatzen den bezala. Egungo funtzionamenduarekin, aurrekontuak handitzeak ez du bermatzen kalitatea hobetzea eta euskal lankidetzaren eraginkortasuna. Ildo berean, Eusko Jaurlaritzaren sail ezberdinek esku har dezaten eta kooperazio ekintzak Lankidetza Zuzendaritzaren buruzagitzarekin koordina ditzaten lortu behar dugu, baita estatu mailako eta nazioarteko erakunde eskudunen giltzaduran aurrera egitea ere.Bigarrenik, beharrezkoa da gizartearen partaidetza handiagoa kooperazio politikak definitzerakoan eta gestionatzerakoan. Horretarako, lankidetzara emaniko sare soziala indartu behar da, honek bermatuko du benetako gizarte konprometitua. Zoritxarrez, sare honen gehiegizko zatiketak ez du laguntzen giza prozesu nabariak sortzen eta giza erakundeen eta herri-administrazioen arteko elkarrizketa oztopatzen du. Desiragarria da herri-politikak jarrai ez dakion zatiketarako joera hori indartzeari.Hala eta guztiz ere, ez dira nahikoak giza erakunde adierazgarriak, beharrezkoak dira baita ere guneak non politikak hitzartu ahalko diren eta berauek gauzatzearen jarraipen egokia egingo den. Hartarako ezinbestekoa da Lankidetzarako Eusko Kontseilua indartzea, elkarren arteko gogoeta eta elkarrizketa ahalbideratuko duen lan dinamika sortuz. Halaber, Eusko Legebiltzarrak berak bere erantzukizuna era aktiboagoan hartzeak eta bertan lankidetza politikak eztabaidatzeak lagunduko luke. Bereziki honako hau eskatzen dugu: legealdiaren lehen etapan Nazioarteko Lankidetzarako Euskal Legea eztabaidatzea eta onartzea, ahalik eta adostasun zabalenarekin.Hirugarren puntua: gure lankidetzarako baliabideak. Kooperazio ekintzak burutzen aritu garen instituzio eta erakundeok jakin badakigu gaur egungo finantzaketa eta gauzatze tresnekin ezinezkoa dela eskatzen den eraginezko portaerak lortzea. Begi bistakoa da bi urtean gauzatzeko epea duten proiektuak eskasak direla giza aldaketa eramangarriak lortze aldera. Horregatik, ondorengo proposamenaren aldeko apustua egiten dugu: epe ertain eta luzean ahalbidetuko duten jarduerako finantzaketa tresnak, Iparreko nahiz Hegoko erakundeen egonkortasunari eutsiko diotenak, ebaluazio prozesuak eta onuradunen partaidetza onartzen dutenak eta praktikei buruzko gogoeta eta ikasketa sustatzen dutenak.Azkenik, Eusko Jaurlaritzaren Lankidetzarako Zuzendaritzaren egitura funtzionarioen presentziarekin indartzeko eta profesionalizatzeko eskatzen dugu, erronka hauei erantzuteko gai izan dadin eta arduradun politikoen aldian aldiko aldaketak giza erakundeek eta administrazioak berak metatutako esperientziaren galera ekar ez dezan.Erronka hauei ekiteko une egokia da. Eusko Legebiltzarrerako hauteskundeak egin berri dira eta, jakina, era guztietako gogoetak eta kontuak: nolako gehiengoak eratuko dira? Nork gobernatuko gaitu? Nola? Orain arte, debateak etxeko politikara mugatu dira eta, zoritxarrez, betiko gai bakarrera edo bira. Giza tirabirak eta gure inguruko pertsona askoren egoera latza kontuan hartuta, ezin diogu muzin egin eztabaidagai diren arazoen garrantziari. Haatik, erlatibizatzen ikasi behar dugu agian, ez balioa kentzeko, baizik eta etxeko politika esparru zabalagoan kokatzeko, non dimentsio berria hartzen duen eta bere esangura eta zentzua eskuratzen duen.Nazioarteko lankidetza da gure ikuspegia zabaltzen eta giro politiko kutsatua egurasten lagunduko digun esparruetako bat. Munduko gizakiak garen aldetik pentsatu behar dugu zein adiera ematen diogun gehiengoa hitzari ohiko erabilpen politikoan. Non jarri muga politikoak axola zaizkigun pertsonei, beraien alde mobilizatzeko prest bagaude eta gure botoa baldintzatzen badute? Komunitate jakin batekoak izateak ahalbideratu beharko luke gizadi ororekiko elkartasun zentzua lantzea. Horrela ez bada, identitate sentimenduak direnak direla banandu egiten gaituen horma bihurtzen dira eta pobretu egiten gaituzte. Gauzak horrela, garapenerako lankidetza politikek, zeintzuk planetako pobretu gehienekin lotzen gaituzten, normalean ematen ez diegun garrantzia hartzen dute. Benetako gizaki gehiengo hau ez badugu kontuan hartzen, gure gizarteak pobretuko dira, baita gure bihotza ere. Horretan sinetsita gaude.Euskal herri-lankidetza hobetzeko egin ditugun proposamenak xehetasun gehiagorekin ezagutu nahi dituuenak jo beza www.alboan.org orrira. 

